
0.0 INNGANGUR – UM ENDURSKOÐUN SKIPULAGSINS 
Deiliskipulag hesthúsahverfisins í Hlíðarholti var samþykkt í Bæjarstjórn 24. apríl 2001. 
Síðla árs 2005 var það tekið til endurskoðunar á umhverfisdeild. Helstu breytingar sem 
orðið hafa við þá endurskoðun felast í nýrri staðsetningu reiðhallar og breyttu fyrirkomulagi 
keppnisvalla. Í eldri hluta hesthúsabyggðarinnar verða nokkrar breytingar á lóðarmörkum 
og byggingarreitum, en í nýrri hlutanum verða engar breytingar. Þar urðu fyrstu lóðirnar 
byggingarhæfar síðari hluta árs 2005. 

Í greinargerð þessari, sem fylgir endurskoðuðu skipulagi og er hluti af því, hefur kafli 1.0 
Forsendur verið látinn standa óbreyttur. Í kafla 2.0 Deiliskipulagið hafa verið gerðar breyt-
ingar til aðlögunar að breyttum uppdrætti; ennfremur hafa þar orðið breytingar á umfjöllun 
um hlutverk Hestamannafélagsins Léttis og ákvæðum um frárennslismál, þ.e. að skólplagnir 
verða tengdar fráveitu bæjarins en ekki í rotþró. Þá eru í kafla 3.0 Skipulags- og byggingar-
skilmálar gerðar nokkrar breytingar aðallega í þá veru að rýmka skilmálana; m.a. hefur ver-
ið horfið frá því að hesthúsin skuli byggð eftir stöðluðum teikningum.  

1.0 FORSENDUR (óbreyttur kafli frá 2001) 
1.1 TILEFNI OG MARKMIÐ 

Markmið skipulagsins er að ákvarða uppbyggingu hesthúsahverfa og annarrar aðstöðu fyrir 
hestamennsku á Akureyri til næstu framtíðar. Leitast hefur verið við að fá fram sjónarmið 
og óskir allra þeirra, sem hagsmuna eiga að gæta, og taka tillit til þeirra í skipulaginu eftir 
því sem kostur er. 

Megináhersla á uppbyggingu fyrir hestamennsku verður í Hlíðarholti. Þar er gerð tillaga að 
nýjum byggingarlóðum í tengslum við núverandi hesthúsabyggð. Við skipulag byggðarinn-
ar er tekið mið af landslagi, staðháttum og þeim mannvirkjum sem fyrir eru á svæðinu, og 
þannig leitast við að móta hagkvæma hesthúsabyggð um leið og áhersla er lögð á vandaða 
umhverfismótun. 

1.2 AÐALSKIPULAG AKUREYRAR 1998 – 2018  
Í greinargerð með staðfestu aðalskipulagi Akureyrar 1998 – 2018 er að finna umfjöllun um 
dýrahald og hefur bæjarstjórn sett sér eftirfarandi markmið í því sambandi: 

Deilimarkmið: 

• Möguleiki til tómstundabúskapar verði í skilgreindum hesthúsahverfum, Breiðholti og 
Hlíðarholti. Afgirt beitarlönd verði til leigu ofan bæjarins. Skilgreindar verði reiðleiðir 
um bæjarlandið þar sem öryggi almennings, knapa og hesta verði í fyrirrúmi. 

Starfsmarkmið: 

• Framtíðaruppbygging á aðstöðu fyrir hestamenn verði að mestu leyti í Hlíðarholti.  

• Búfjárhald í Búðagili leggist af. 

• Gert verði ráð fyrir reiðvegaslaufum og áningastöðum um útivistarsvæðin, út frá 
aðalreiðleiðinni sem skilgreind er á aðalskipulagsuppdrætti. Frekari útfærsla reiðstíga 
verður unnin í deiliskipulagi fyrir svæðin. 

• Umferð um stíga sem eru samtímis göngu-, hjóla- og reiðstígar skal vera á forsendum 
gangandi vegfarenda. 

1.3 SKIPULAGSSVÆÐI - STAÐHÆTTIR 
Skipulagssvæðið afmarkast að austanverðu af framtíðartengibraut um Akureyri (Síðubraut) 
og að sunnanverðu af núverandi Lögmannshlíðarvegi.  Að norðanverðu fylgja mörkin 
ákveðinni hæðarlínu og að vestanverðu liggja þau vestan klappa ofan svæðisins. 

Skipulagssvæðið er 33,5 ha að stærð en afmarkað svæði hesthúsahverfisins í Hlíðarholti er 
skv. skipulaginu 28,6 ha. 

Hesthúsahverfið er skipulagt á landi er tilheyrir jörðinni Lögmannshlíð sem er í eigu Akur-
eyrarbæjar, og hefur svæðið um alllangt skeið verið skilgreint í aðalskipulagi Akureyrar 
sem opið svæði til sérstakra nota, þ.e. sem hesthúsasvæði. 

Landinu hallar aðallega til austurs og norðurs.  Landhalli er nokkuð jafn syðst og austast á 
svæðinu, 1:15 – 1:20.  Vestast á svæðinu eru klettaborgir sem mynda austurmörk lítils 
dalverpis sem opnast á móti norðri og er utan skipulagssvæðisins. 

Jarðvegsdýpt á svæðinu er nokkuð misjöfn. Austan við Faxaskjól er um 50 m breitt votlent 
svæði með mikilli jarðvegsdýpt. 

Syðst á svæðinu, austan við núverandi hesthúsabyggð, eru grösug beitarhólf.  Vestast í 
beitarhólfunum er mýrlent. Norðan við núverandi hesthúsabyggð og gamlan veg sem liggur 
í austur-vestur stefnu eru Kollugerðismóar. Framræsluskurðir hafa verið grafnir í norðaust-
urhluta svæðisins. 

Um skipulagssvæðið liggja raflínur frá Landsvirkjun (nú: Landsneti) og Rarik að og frá 
spennuvirkinu að Rangárvöllum. Byggðalínan svokallaða, sem er 132 kV, liggur næst 
hesthúsabyggðinni.  Öryggissvæði hennar er 20 m frá miðlínu. 

Í flestum núverandi húsum eru handlaugar og salerni. Lagnir frá þeim eiga að tengjast 
rotþróm, en óvíst er að svo sé í öllum tilvikum. Ofanvatnslagnir eru í a.m.k. sumum götum 
og enda í skurðum við götuenda. Einstaka niðurfallsbrunnar eru tengdir þeim lögnum. 

1.4 SKIPULAGSVINNAN 
Sumarið 1997 hóf Helga Aðalgeirsdóttir landslagsarkitekt vinnu við deiliskipulag hesthúsa-
hverfisins Hlíðarholts á Akureyri í samvinnu við skipulagsstjóra Akureyrarbæjar.  Á öllum 
stigum var haft samráð við formann hestamannafélagsins Léttis og haldinn var almennur 
kynningarfundur í samvinnu við félagið.  Einnig var haft samráð við byggingarfulltrúa, 
lóðarskrárritara, umhverfisstjóra, heilbrigðisfulltrúa og tæknideild Akureyrarbæjar, sem 
skoðaði fráveitumál og lóðarmörk.  

Á vordögum 2000 tók Aldís M. Norðfjörð ásamt öðrum starfsmönnum á Skipulagsdeild 
(hluti af núverandi Umhverfisdeild) við skipulagsvinnunni. Tillaga að uppdrætti og 
greinargerð var kynnt stjórn Hestamannafélagsins Léttis á síðari hluta ársins. Gögnin tóku 
síðan nokkrum breytingum í samræmi við athugasemdir og óskir stjórnar félagsins, og voru 
breytingarnar unnar á umhverfisdeild af Finni Birgissyni arkitekt.  

1.5 FYRRI SKIPULAGSVINNA, STAÐSETNING HESTHÚSA Í BÆJARLANDINU 
Á undanförnum áratugum hafa orðið miklar breytingar á hestamennsku og aðstöðu hesta-
manna.  Rúm 30 ár eru nú síðan skipulagsnefnd Akureyrar tók ákvörðun um að afmörkuð 
yrðu sérstök svæði fyrir hesthús í bæjarlandinu.   

Allt fram undir miðja öldina voru hesthús og/eða gripahús á baklóðum húsa víða í eldri 
hverfum bæjarins og sjást þessa jafnvel enn merki þótt engin séu húsdýrin lengur.  Einnig 
tilheyrðu gripahús að sjálfsögðu býlunum í bæjarlandinu. Loks hafa verið stakstæð hesthús 
og gripahús eða nokkur saman víða um bæjarlandið, ýmist með heimild bæjaryfrvalda eða í 
óleyfi. 

A.m.k. þrjú eiginleg hesthúsahverfi munu hafa verið til á Akureyri auk Breiðholts og Hlíð-
arholts. Efst í Lækjargili hafa um áratuga skeið staðið hesthús. Á svæði sunnan spenni-
stöðvar við Þingvallastræti var hesthúsahverfi sem kallað var „Sameinuðu þjóðirnar”.  Loks 
var hesthúsahverfi staðsett þar sem nú er gatan Eikarlundur. Það svæði gekk undir heitinu 
„Verkamannagrafir” vegna mótekju sem þar var áður fyrr. 

Hestamenn hafa í raun verið á flótta undan íbúðarbyggðinni með aðstöðu sína. Þannig viku 
hesthúsahverfin tvö í Lundahverfi fyrir íbúðarbyggð á 7. og 8. áratugnum. Um svipað leyti 
mótaði skipulagsnefnd þá stefnu að hesthús og fjárhús yrðu í framtíðinni einungis staðsett á 
svæðum, sem sérstaklega væru skipulögð fyrir þessa starfsemi, og þau svæði hafa síðan 
verið afmörkuð á aðalskipulagsuppdráttum. 

Skipuleg uppbygging hesthúsahverfa hófst með uppbyggingu Breiðholts. Á fundi skipu-
lagsnefndar 8. ágúst 1966 var samþykkt að gefa þeim, sem þurftu að fjarlægja gripahús sín 
annarsstaðar í bæjarlandinu, kost á að reisa sér í staðinn gripahús í austanverðri Breiðumýri 
(Breiðholt). Ágústi Berg húsameistara bæjarins var falið að gera tilllöguuppdrátt að skipu-
lagi gripahúsahverfis þarna.  Skipulagsuppdráttur af svæðinu, sem gerði ráð fyrir u.þ.b. 45 
gripahúsum, var samþykktur á fundi skipulagsnefndar 19. maí 1967.   

Á fundi nefndarinnar 8. janúar 1978 var síðan samþykkt nýtt skipulag af svæðinu unnið af 
Reyni Vilhjálmssyni, landslagsarkitekt.  Skipulagsnefnd samþykkti loks 6. mars 1979 breyt-
ingar á því skipulagi skv. tillögum Hestamannafélagisins Léttis. 

Á fundi skipulagsnefndar 12. júní 1972 benti nefndin í tilefni af fyrirspurn frá Hestamanna-
félaginu Létti um sameiginleg svæði fyrir hestamenn, á svæði í landi Lögmannshlíðar, 
þ.e.a.s. svæðið þar sem nú er hesthúsahverfið Hlíðarholt. Á fundi nefndarinnar 8. janúar 
1978 var samþykkt deiliskipulag af svæðinu unnið af Reyni Vilhjálmssyni, landslagsarki-
tekt. 

2.0 DEILISKIPULAGIÐ 
 2.1 ALMENN ATRIÐI 

Deiliskipulagið er sett fram í greinargerð þessari og á deiliskipulagsuppdrætti Umhverfis-
deildar Akureyrar nr. SN060005, dags. 7.2.2006.  

Lóðir eru leigulóðir frá Akureyrarbæ. Á skipulagsuppdrætti er sýnd lóðaskipting og afmark-
aðir eru byggingarreitir á óbyggðum lóðum. 

Hesthúsahverfin eru að vissu leyti sambærileg við íþróttasvæðin í bænum að því leyti að 
þau eru sérstaklega skipulögð til iðkunar tiltekinnar tómstundaiðju og íþróttagreina. Þau eru 
þó frábrugðin íþróttasvæðunum að því leyti að innan þeirra eru lóðir og hús í dreifðri eign, 
en íþróttasvæðin eru hvert um sig sem ein lóð, sem tiltekið íþróttafélag fer með full umráð 
yfir (Sbr. K.A., Þór, Golfklúbbur). Hestamenn á Akureyri eru flestir í Hestamannafélaginu 
Létti, sem hefur um langt árabil komið fram sem sameiginlegur málsvari þeirra gagnvart 
Akureyrarbæ. 

Miðað er við að gerður verði samningur milli Akureyrarbæjar og Hestamannafélagsins um 
leigu á landi undir sameiginlegum þáttum á svæðinu, svo og um uppbyggingu og rekstur 
þeirra. Lóðir undir hesthúsum verði hinsvegar venjulegar leigulóðir frá Akureyrarbæ og 
verði einstakir lóðarhafar hver fyrir sig ábyrgir gagnvart Akureyrarbæ og öðrum yfirvöld-
um, s.s. að því er varðar mannvirkjagerð, frágang og umgengni.  

2.2 OPIN SVÆÐI – SAMEIGINLEG SVÆÐI 
Um það bil helmingur skipulagssvæðisins er skilgreindur sem opið, óbyggt svæði og al-
mennt útivistarsvæði. Ekki er gert ráð fyrir að skipulagssvæðið verði girt af og eiga bæjar-
búar t.d. að geta tínt ber á Kollugerðismóa hér eftir sem hingað til.  

Opnu svæðin mynda umgjörð um starfsemi hestamanna í hverfinu. Á þeim eru sýningar-
vellir og skeiðbraut og um það liggja reiðleiðir. Við reiðleiðirnar eru flatir sem geta nýst 
sem áningarstaðir. Í nágrenni hesthúsalóðanna er komið fyrir aðstöðu til tamninga á opnum 
svæðum, þ.e. tveimur tamningagerðum og tveimur taumhringjum.  

Við Faxaskjól er gert ráð fyrir loftunarhólfi fyrir hesta. Það er hægt að nota t.d. á vorin til að 
leyfa hestunum að hreyfa sig meira en hægt er í gerðum umhverfis einstakar hesthúsalóðir 
og þar geta gestir sem koma ríðandi á svæðið geymt hesta sína. Næst norðan loftunarhólfs-
ins er gert ráð fyrir sameiginlegu geymslusvæði til afnota fyrir „íbúa“ hverfisins, og er lögð 
áhersla á að það verði umgirt gróðurbelti. 

Við frágang svæðisins er reiknað með að runna- og trjágróðri verði plantað í belti til að gera 
hverfið hlýlegra og skapa skjól. Ganga þarf frá gamalli malarnámu sem er norðvestan við 
sýningarvöllinn.  

Nánari áætlanir um útplöntun, frágang og nýtingu svæðisins verða gerðar í samráði við 
rekstraraðila á svæðinu (Hestamannafélagið). 

2.3 UMFERÐARTENGING 
Skipulagið gerir ráð fyrir að áfram muni liggja vegur upp að Lögmannshlíðarkirkju í svip-
aðri legu og núverandi vegur. Þessi vegur mun í framtíðinni tengjast væntanlegri Síðubraut 
en hún verður hluti af megingatnakerfi bæjarins og afmarkar skipulagssvæðið til austurs.  

Hesthúsahverfið tengist við Lögmannshlíðarveg á tveimur stöðum á móts við eldri hluta 
hverfisins. Í framtíðinni er svo aðalsafngötu hverfisins, Safírstræti, ætlað að tengjast til 
austurs niður á  Síðubraut 

2.4 INNRA UMFERÐARKERFI 
Ein af grunnhugmyndum skipulagsins er sú, að aðgreina umferð hesta og bíla. Þannig verð-
ur aðkoma frá reiðleiðum að sérhverju hesthúsi í austurhluta hverfisins án þess að fara þurfi 
um akbraut. Reiðleið liggur auk þess umhverfis hesthúsahverfið og að skeiðvöllum og 
skeiðbraut. 

Gatnakerfi núverandi hesthúsahverfis (vesturhluta) var endurskoðað í tengslum við skipu-
lagsvinnuna. Þar mun umferð hesta og bíla þó óhjákvæmilega verða blönduð áfram.   

Aðkomuleiðirnar að hverfinu frá Lögmannshlíðarvegi tengjast safngötu sem liggur endi-
langt eftir hverfinu í stefnu austur-vestur, og mun síðar tengjast niður á Síðubraut eins og 
fyrr segir. Safngötunni tengjast síðan einstakar húsagötur. 

Gert er ráð fyrir að sett verði ákvæði um lækkaðan umferðarhraða í hverfinu miðað við al-
mennar reglur (sbr. „30 km hverfi“). 

2.5 HÚSAGÖTUR - BÍLASTÆÐI 
Í eldri hluta hverfisins er gert ráð fyrir bílastæðum meðfram götum. Í nýja hlutanum er gert 
ráð fyrir bílastæðum í „vösum“ útfrá húsagötunum og þjónar hver „vasi“ 2 – 4 lóðum. Í 
enda hverrar húsagötu er snúningshaus fyrir bíla. Reiknað er með að reiðstígar að hesthús-
um verði akfærir, þannig að um þá megi t.d. koma heyi í hlöður. 

Gert er ráð fyrir nýjum bílastæðum næst vestan reiðhallar og uppi á brekku ofan 
áhorfendasvæðis við skeiðbraut. Við núverandi sýningarvöll er þegar til staðar stórt 
bílastæðaplan sem verður áfram. 

Á skipulagssvæðinu verða geymslustæði fyrir kerrur á tveimur stöðum, annarsvegar við 
Faxaskjól sunnan núverandi hesthúsa, og hinsvegar norðan safngötu suður af skeiðbraut-
inni. Næst sunnan reiðhallar er gert ráð fyrir sérstöku stæði fyrir sýnendur, þ.e. fyrir bíla 
þeirra og hestakerrur.  

2.6 REIÐSTÍGAR 
Utan um hesthúsasvæðið liggur reiðgata í hring og tengist hún reiðleiðakerfi bæjarins í 
suðri, norðri og vestri. Frá henni liggja reiðleiðir inn að sýningar- og keppnissvæðum 
hverfisins.  

Út á þennan hring liggja reiðleiðir frá hesthúsalóðunum, þannig að ekki þarf að fara yfir 
umferðargötur til að komast ríðandi frá hesthúsunum út á hringleiðina.  

2.7 HESTHÚSALÓÐIR 
Á skipulagssvæðinu eru nú sex óbyggðar lóðir í eldri hluta hesthúsahverfisins, en með 
skipulagsbreytingu þessari er einni þeirra skipt upp og hún annars vegar lögð við lóð 
dýraspítala og hinsvegar við Sörlaskjól 4. Á nýju byggingarsvæði hesthúsa í Hlíðarholti 
(austurhluta) eru 78 nýjar lóðir af mismunandi stærð. Nýbyggingarsvæðið í austurhlutanum 
afmarkast af öryggissvæði raflína, núverandi skeiðbraut, skeiðvelli og djúpri mýri að 
vestanverðu. 

Austurhluti hverfisins er skipulagður með tilliti til þess að auðvelt verði að áfangaskipta 
uppbyggingu. Lóðir eru misstórar og eru lóðir sem liggja að opnum svæðum gjarnan stærri 
en hinar. Þetta gefur möguleika á ákveðnum fjölbreytileika í stærð húsa. 

2.8 BYGGINGARREITIR FYRIR REIÐHÖLL OG DÓMGÆSLUHÚS 
Miðja svæðisins er ætluð undir ýmsa sameiginlega starfsemi. Þar er gert ráð fyrir reiðhöll 
með góða aðkomu frá Safírstræti. Byggingarreitur hennar er 50 x 80 m. Aðkoma gesta að 
reiðhöllinni er annars vegar frá bílastæði vestan hennar, en þangað gætu inngangar að 
áhorfendasvæðum hússins snúið, og hinsvegar frá stæði fyrir sýnendur sunnan hennar. 

Við norðausturhorn bílastæðisins við sýningarvöllinn er nú dómgæsluhús til bráðabirgða en 
ekki er gert ráð fyrir húsi þar til frambúðar. Við skeiðbraut og nýja sýningarvelli er 
hinsvegar gert ráð fyrir stjórnstöð uppi á brekkubrún vestan vallanna og einnig möguleika á 
húsi fyrir dómgæsluaðstöðu næst austan við miðjan skeiðvöll. 

2.9 SÝNINGAR- OG ÁHORFENDASVÆÐI 
Gert er ráð fyrir að halda þeim hringvöllum sem fyrir hendi eru, en leggja niður skeiðspena 
frá þeim.  Áhorfendasvæði fyrir núverandi sýningarvöll er í brekku sunnan við völlinn.  Nýr 
hringvöllur er staðsettur við hlið kappreiðabrautar og speni úr honum tengdur við reiðhöll-
ina. Gert er ráð fyrir áhorfendasvæðum á jarðvegsfyllingu vestan við nýja hringvöllinn.   

Aðkoma áhorfenda er annars vegar sunnan við núverandi völl eins og í eldra skipulagi og 
hins vegar eftir vegi á milli hringvallanna og er gert ráð fyrir að hægt verði að fylgjast með 
keppni frá bílum. 

2.10 ÖRYGGISSVÆÐI RAFLÍNA 
Fjórar samsíða raflínur liggja í norðausturjaðri svæðisins og eru öryggissvæði þeirra sýnd á 
skipulagsuppdrættinum. Óheimilt er að reisa byggingar á öryggissvæðum raflínanna og 
takmarka þær því byggingarlandið til norðurs. Reiðstígar mega þó liggja um öryggissvæðin. 

2.11 FRÁRENNSLISMÁL 
Í hverfinu verður tvöfalt kerfi frárennslislagna. Annars vegar skólplagnir, sem verða tengdar 
fráveitukerfi bæjarins, og hinsvegar ofanvatnskerfi, sem leitt verður í opinn skurð austan 
hverfisins sem tengist út í Lónið. Heimæðar verða lagðar að hverri lóð svo húseigendur geti 
tengt annars vegar hreinlætistæki og hins vegar ofanvatn af  lóð og húsum. 
Fasteignaeigendur skulu greiða fráveitugjöld eins og aðrir aðilar sem tengjast fráveitukerfi í 
bænum. 

2.12 STÆKKUNARMÖGULEIKAR 
Reiknað er með að byggingarsvæðið í Hlíðarholti dugi í a.m.k. 30 ár. Þegar hverfið verður 
fullbyggt er mögulegt að stækka það með nýju skipulagi til suðurs í átt að Hlíðarfjallsvegi. 

3.0 SKIPULAGS- OG BYGGINGARSKILMÁLAR 
3.1 HESTHÚSALÓÐIR 

3.1.1 Á hverri lóð skal reisa eitt hús/húsasamstæðu samkvæmt deiliskipulagi.  Húsin má 
aðeins nota í sambandi við hestahald. 
Stærðir byggingarreita, nákvæm málsetning og leiðsögukótar vegna hæðarsetningar 
hesthúsa verða tilgreindir á mæliblöðum. 
Hámarksnýtingarhlutfall hesthúsalóða er 0,35 nema á þeim lóðum þar sem bygging-
arreitur setur nýtingarhlutfalli þrengri mörk; þar er hámarksnýtingarhlutfall stærð 
byggingarreits deilt með lóðarstærð.  

3.1.2 Vegna bygginga á lóðum þessum vísast til ákvæða þeirra laga og reglugerða sem 
við eiga, s.s. skipulags- og byggingarlaga, byggingarreglugerðar, skipulagsreglu-
gerðar, reglugerða um brunavarnir og brunamál, íslenskra staðla og blaða Rann-
sóknarstofnunar byggingariðnaðarins eftir því sem við á. 

3.1.3 Umhverfisráð Akureyrarbæjar mun auglýsa eftir umsóknum um lausar, byggingar-
hæfar lóðir og úthluta þeim skv. gildandi vinnureglum Akureyrarbæjar um 
lóðarúthlutanir á hverjum tíma.  

3.1.4 Húsin skulu byggð samkvæmt teikningum, sem samþykktar eru af Umhverfisráði 
Akureyrar. 
Ný hús í eldri hluta hverfisins skulu að formi og útliti vera í góðu samræmi við þau 
hús sem fyrir eru. Húsgaflar á lóðarmörkum skulu vera steinsteyptir. 

3.1.5 Hesthús skulu annaðhvort vera steinsteypt eða léttbyggð og járnklædd á steyptum 
undirstöðum. Hús af H1-gerð skulu vera 8,5 m breið, en hús af H2-gerð skulu vera 
13 m breið, sbr. byggingarreiti. Vegghæð langhliða skal vera 2,5 m. Þök skulu vera 
mænisþök með 20° halla á húsgerð H1 en 14° halla á húsgerð H2. 
Í mörgum tilvikum falla útlínur byggingarreits saman við lóðarmörk þeim megin 
sem veit að reiðstíg og bílastæðum, og skulu þá viðkomandi húshliðar standa á lóð-
armörkunum. 

3.1.6 Þar sem kvöð er um opinn stíg á lóðarmörkum skal vera sameiginleg aðkoma gang-
andi að viðkomandi húsum. Stígar skulu útfærðir þannig að þeir nái eftir lóðar-
mörkunum endilöngum, á milli reiðstíga eða reiðstígs og opins svæðis, og er ó-
heimilt að loka þeim með girðingum. Viðkomandi húseigendur skulu í sameiningu 
annast gerð og viðhald stíganna. 

3.1.7 Byggingarstjórar skulu hafa umsjón með byggingu húsanna. Byggingaráfangar eru 
úttektarskyldir sbr. byggingarreglugerð. 

3.1.8 Í ytra borð húsanna er aðeins heimilt að nota nýtt efni, eða jafngott og nýtt. Notkun 
gamals (áður notaðs) efnis í húsin að öðru leyti er háð samþykki byggingarfulltrúa. 

3.1.9 Við hvert hús skal vera taðþró með tveggja rúmmetra rými fyrir hvern hest. Mælt er 
með því að þróin sé höfð undir húsi þar sem aðstæður leyfa, en að öðrum kosti á lóð 
utan húss. Þró skal vera með steyptum veggjum og botni og skal sýna hana á upp-
dráttum. 

3.1.10 Sá hluti hesthúsalóðar, sem veit frá bílastæðum eða sameiginlegum aðkomustíg, 
skal afmarkaður með gerði úr galvaniseruðum og/eða máluðum járnrörum.  
Dyr á húsunum fyrir hesta skulu opnast að reiðstíg og/eða gerði, en ekki að götu 
eða bílastæði. 

3.1.11 Á milli húseigenda og Akureyrarbæjar verða gerðir lóðarsamningar. Ef hús skiptist 
í tvo eða fleiri eignarhluta er það forsenda fyrir gerð lóðarsamningsins að fyrir liggi 
þinglýstur eignaskiptasamningur sem tilgreini nákvæmlega eignarhluta hvers 
eiganda. 

3.1.12 Greiða skal gatnagerðar- og byggingargjöld, svo og tengigjöld samkvæmt 
gjaldskrám af húsum áður en útmæling fer fram. 

3.1.13 Hesthúsaeigendur skulu hlíta þeim reglum og samþykktum sem settar kunna að 
verða af hálfu bæjaryfirvalda og gilda á hverjum tíma um viðhald húsa og gerða og 
umgengni í hesthúsahverfum. 

3.1.14 Komi upp ágreiningur um ofangreinda skilmála skal honum vísað til bæjarráðs til 
úrskurðar. 

3.2 REIÐHÖLL 
Miðað er við að reiðhöll geti orðið allt að 80 x 50 m að stærð. Ekki eru á þessu stigi settir 
sérstakir skilmálar um bygginguna umfram það sem fram kemur á uppdrætti.  

4.0 AFGREIÐSLA SKIPULAGSINS 
4.1 AUGLÝSING, SAMÞYKKT OG GILDISTAKA 

Afgreiðslumeðferð tillögunnar verður samkvæmt 1. mgr. 26. gr. skipulags- og byggingar-
laga nr. 73/1997. Að lokinni umfjöllun umhverfisráðs og bæjarstjórnar verður skipulags-
tillagan því auglýst og höfð almenningi til sýnis í minnst 4 vikur. Í auglýsingunni verður 
tiltekinn frestur, minnst 6 vikur, til að gera athugasemdir við tillöguna, en hver sá sem ekki 
gerir athugasemdir innan þess frests telst samþykkur henni. 

Að lokinni kynningu verður tillagan tekin aftur til umfjöllunar í umhverfisráði og bæjar-
stjórn og þá tekin afstaða til athugasemda sem gerðar kunna að hafa verið við hana og þess 
hvort gera skuli breytingar á tillögunni. Þó er ekki skylt að fjalla aftur um tillöguna í 
bæjarstjórn ef engar athugasemdir berast.. 

Ef athugasemdir berast mun bæjarstjórn auglýsa niðurstöður sínar um þær og tillöguna. Í 
auglýsingu mun þá koma fram hvort bæjarstjórn hafi samþykkt tillöguna með eða án 
breytinga og hvar hægt sé að nálgast athugasemdir og umsagnir umhverfisráðs um þær. 
Jafnframt verða umsagnirnar sendar þeim sem athugasemdir gerðu. 

Ef bæjarstjórn ákveður að breyta hinni auglýstu tillögu í grundvallaratriðum mun hin 
breytta tillaga verða auglýst á nýjan leik samkvæmt 1. málsgrein. 

Deiliskipulagið tekur gildi þegar bæjarstjórn hefur auglýst samþykkt þess í B-deild 
Stjórnartíðinda. 

4.2 ÁRITUN 
Deiliskipulag þetta, sem auglýst hefur verið samkvæmt 1. mgr. 26. greinar  

skipulags- og byggingarlaga nr. 73/1997 m.s.b., var samþykkt í bæjarstjórn Akureyrar  

hinn ______________ 2006. 

Akureyri, ______________ 2006, 

 

 

_____________________________ 

Bæjarstjóri 

